
      Barst með tölvupósti 10. ágúst 2026 

 

Efni: Samstarf Vinnumálastofnunar og sveitarfélaga í málefnum innflytjenda 
og flóttafólks 
 
Kæri sveitarstjóri/bæjarstjóri og samstarfsfólk, 
  
Undanfarin ár hafa sveitarfélög um land allt gegnt lykilhlutverki í móttöku, 
þjónustu og inngildingu innflytjenda og flóttafólks. Sú vinna hefur skipt sköpum 
fyrir einstaklinga, fjölskyldur og samfélög og lagt grunn að fjölbreyttara og 
sterkara íslensku samfélagi. 
Í Hvítbók stjórnvalda í málefnum innflytjenda, Samfélag okkar allra – framtíð og 
stefna Íslands í málefnum innflytjenda, er lögð áhersla á að öll njóti jafnra 
tækifæra óháð uppruna og að inngilding sé sameiginlegt verkefni samfélagsins. 
Þar er meðal annars lögð áhersla á góða upplýsingagjöf, þátttöku í samfélaginu, 
virk tengsl við vinnumarkaðinn, íslenskunám og markvissan stuðning við 
flóttafólk til að það geti byggt upp sjálfstætt líf hér á landi. 
Til að styðja við þessa mikilvægu stefnu hefur verið komið á fót sérhæfðu þriggja 
manna teymi innan Vinnumálastofnunar með það hlutverk að efla samstarf við 
sveitarfélög og veita stuðning í málefnum innflytjenda og flóttafólks. Starf þeirra 
byggir á Framkvæmdaáætlun um málefni innflytjenda. 
  
Markmið teymisins er að: 

 styrkja samstarf og upplýsingaflæði milli sveitarfélaga og 
Vinnumálastofnunar, 

 miðla þekkingu og góðum starfsháttum, 
 styðja við framkvæmd verkefna sem tengjast þátttöku innflytjenda og 

flóttafólks í samfélagi og á vinnumarkaði, 
 auðvelda aðgengi sveitarfélaga að ráðgjöf og sérfræðiþekkingu, 
 stuðla að samræmdri og skilvirkri þjónustu sem tekur mið af þörfum 

einstaklinga og fjölskyldna. 
  

Við lítum á sveitarfélögin sem okkar mikilvægustu samstarfsaðila í þessum 
málaflokki. Reynslan sýnir að bestur árangur næst þegar ríkisstofnanir, 
sveitarfélög, atvinnulíf og samfélagið allt vinna saman að sameiginlegum 
markmiðum. 
Því viljum við bjóða til áframhaldandi samtals um hvernig við getum eflt 
samstarfið enn frekar. Við höfum áhuga á að kynnast þeim áskorunum og 
tækifærum sem sveitarfélagið stendur frammi fyrir og ræða hvernig við getum 
stutt við ykkar mikilvæga starf. 

Síðastliðið vor héldum við hér á Vinnumálastofnun svokallaðan 
fjölmenningardag með áherslu á skólamál, samfélagsfræðslu, íslenskukennslu 
og lýðræðisþátttöku. Þangað mætti hópur fjölmennngarfulltrúa frá 
sveitarfélögum landsins og áttum við góðar samræður og uppbyggilegan dag. 
Umræðuefnið var valið af hálfu fjölmenningarfulltrúanna á einum af okkar 
reglubundnu netfundum og munum við fylgja niðurstöðunum eftir á 
áframhaldandi netfundum sem og staðfundum, en stefnt er að tveimur 
staðfundum á ári, einum að vori og öðrum að hausti. Næsti staðfundur verður 
haldinn á Akureyri, mánudaginn 23. nóvember og hvetjum við ykkur til að senda 
fulltrúa þangað. Við leggjum áherslu á að fulltrúinn þarf ekki að bera sérstakan 
titil, svo sem fjölmenningarfulltrúi, heldur nægir að viðkomandi sinni með 
einhverjum hætti verkefnum sem tengjast inngildingu innflytjenda og/eða 
flóttafólks. 
  
Jafnframt hvetjum við ykkur til að senda okkur upplýsingar um tengilið frá ykkar 
sveitarfélagi sem getur verið virkur þátttakandi í samstarfi okkar í framtíðinni. 
Meðfylgjandi er samantektin frá fjölmenningardeginum, ykkur til fróðleiks. 
  
Við hlökkum til samstarfsins og þess að vinna með ykkur að því markmiði að 
Ísland verði samfélag þar sem allir einstaklingar hafa tækifæri til þátttöku, 
velferðar og farsældar. 
  
Með vinsemd og virðingu, 
Belinda Karlsdóttir 
Sigrún Erla Egilsdóttir 
Soffía Gísladóttir 

 

 
 


